
 1 

 

Die Rietstok 
Die 12e Nuusbrief van  SAWA Rietvallei  

30 Junie 2009 

 
 
 
 
 
 
 
 
 
 
 
 
 
 
 

 
 

Uit die Voorsitter se pen 
 
Hallo al die Rietvalleiers! 
 
As ‘n mens kan organiseer, dan kan jou lewe nogal pret wees as jy 
aan Sawa behoort.  Die laaste paar weke het heelwat gebeur en 
niemand kan kla as hy wel aan al die pret deelgeneem het nie. 
 
In April was daar die Presidente-kamp (5 dae); die Rietvallei 
Feestoer (± 10 dae); Klein Paradys (2-3 dae); en Koro-Koro-kamp (4 
– 5 dae).  As jy ‘n senior burger en op pensioen is, kon jy dit selfs nog 
met ‘n paar dae ekstra verleng het.  So tussenin was daar ook 
heelwat lede wat hul privaat toere gereël het.  Van ons lede het 
Botswana gaan verken met hul vierwiel aangedrewe voertuie 
(ander noem dit ‘hande viervoet’).  Ander het in Noord Kaap en 
Namibië getoer. 
 
Dit alles net om te sê dat ons Rietvalleiers ‘n groot voorreg het bo 
ander wat nie so lekker kan organiseer nie.   

Kortliks, wat lê hierdie winter vir ons voor?  Verlede jaar was die 
winterkamp ‘n groot sukses.  Ek is seker dat dit hierdie jaar net so 
goed gaan wees omdat die kamp by Dube Lodge is, waar ons al 
voorheen heerlik gekamp het. 
 
In Augustus is dit die Algemene Jaarvergadering by Bush Baby.  Ek 
wil graag almal baie hartlik uitnooi om daar te wees.  Ook ons 
Nasionale Voorsitter, Jurie Dreyer, het belowe om ons AJV by te 
woon.  Bush Baby is natuurlik ‘n nuwe kamp vir Rietvallei wat ‘n 
heerlike bosveld gevoel skep.  Ons gaan weer die vergadering 
onder die bome of gazebo’s hou om ‘n lekker informele atmosfeer 
te skep. 
 
Ander aksies is: 
 
* Die lootjies vir die braaier waarmee ons die Streek se kas wil 

aanvul. 
 
* Sawa Hoofkantoor het ‘n skenking ontvang en daar word 

500 lootjies van R100 elk beskikbaar gestel vir die “Buddy 
Welder” wat ‘n besondere sweismasjien en kragopwekker is, 
wat deur ‘n binnebrand motor aangedryf word.  Indien jy die 
gelukkige wenner is en die masjien nie kan gebruik nie, kan jy 
dit vir ongeveer R25 000 weer van die hand sit.  Die lootjies is 
ook vir persone beskikbaar wat nie aan Sawa behoort nie. 

 
Aan elke Rietvalleier sê ek voorspoed vir die tweede helfte van 
2009.  Onthou asseblief dat ons ledetal kan groei indien jy 
vriende/familie na ons streekkampe nooi.  
 
Tot volgende keer. 
 

Klaus 

 Uit die Voorsitter se pen 
 Pitkos  
 Kamp Nuus 

o Klein Paradys – 22 tot 24 Mei 
o Koro-Koro – 12 tot 16 Junie 
o Rietvallei Waterbergfeestoer 

 Lief en Leed 
 Toekennings 
 Seniorburger Aktiwiteite 
 Nuus vanaf Rietvallei Bestuur 
 Knuppel Dik 
 Lekker Lag 
 Kleilat Hoekie 
 Kalender – belangrike datums vir April tot 

Junie 2009 
 2009 Kampprogram 

 
 
Red 

 
 

Without God our week 
would be: 

 
Sinday, Mournday, 

Tearsday, Wasteday, 
Thirstday, Fightday & 

Shatterday. 

Pitkos 
 

Die Vreugde van Lewensgenot: 
 
 
Onthou, elke dag is soos ‘n koffer – elkeen kry dieselfde grootte, 
maar party kry dit reg om meer in hulle s’n te pak. 
 
Die lewe is kort.  Elke jaar gaan vinniger verby en is besiger as die 
vorige een.  Dis maklik om jouself te ontsê van baie van die lewe se 
eenvoudige genietinge omdat jy prakties wil wees en ook te besig 
is.  Vergeet van prakties wees en staan vir ‘n oomblik stil in jou 
besige dag en besluit liewer om ‘n vreugdeversamelaar te word.  
Wees altyd op die uitkyk vir “geskenke” sonder linte.  God is op die 
oomblik besig om jou pad met hulle te bestrooi.  Sy geskenke het ‘n 
kaartjie wat sê: “Die lewe kan wonderlik wees!  Maak seker dat jy dit 
nie mis nie!”  Geniet wat is voordat dit nie meer is nie. 
 
God strooi verrassingseëninge oor jou pad.  Moenie soos die vrou 
wees wat haarself as passief en verveeld beskryf het nie: “ ‘n safte 
spanspek wat in ‘n middeljarige raamwerk leef”.  Wees eerder vrolik  
en lighartig.  Sit so af en toe ‘n blom of veer in jou hare of koop ‘n 
paar bloedrooi hoëhakskoene! Verras jouself! 
 
Geniet die klein dingetjies, want eendag sal jy terugkyk en besef 
dat daardie klein dingetjies eintlik die groot dinge was. 

Kampnuus 

Klein Paradys  (Fritz Crous) 

  
 

Weereens ‘n genotvolle streekkamp!!!  23 Waens en 4 besoekers 
trek saam by hierdie altyd gewilde kampterrein kort voor die winter 
toeslaan. 
 
Vrydagaand se boerewors en braaibroodjies word terdee geniet en 
die boekevat kry nuwe kleur met Rudie se kitaarbegeleiding tydens 
samesang.  Saterdag begin onstuimig want 
Rudie soek dringend na ‘n tandarts en by die 
swembad begin oorverdowende musiek van 
die ouer-en-kinddag wat deur die oord gereël 
is. 
 
Die fotoraai was ‘n reuse sukses met meer as 
dertig fotos van Sawanante uit hul jeug.  Die 
identifisering het gesorg vir kopkrap en die 
interesanste opmerkings soos “kyk na sy ore”, 
“daai broek se styl gee hom weg”, “wie het 
sulke mooi dimpels” ens.  Sawanante het 
mekaar weer van nader bekyk om iets herkenbaars te soek.  Groot 

pret.  Verbasend genoeg was daar vier korrekte inskrywings en 
Diana Fourie loop weg met die eerste prys. 
 
Gelukkig stop die musiek vroeg en kon die rustigheid van Klein 
Paradys weer geniet word.  Die dag word afgesluit met boekevat 
en ‘n gesamentlike braai. 
 
Sondag begin met ‘n tipiese Marnette-erediens waartydens sy ons 
weer daarop wys om mekaar te sien as draers van die Gees van 
God.  Ons is almal saam met Marnette bly om te hoor dat sy 
binnekort in ‘n gemeente bevestig sal word. 

 
Die “saambrunch” was soos 
oudergewoonte ‘n lekker saam 
kuiergeleentheid en Rietvallei se 3e 
verjaardag word met vonkelwyn 
gevier.   
 
 
 

 
Nuwe lede, Willem 
en Martie Momberg 
word verwelkom.  RIETVALLEI GROEI 
STEEDS!!! 
 
Bywoningsplaatjies 
is ook aan Oom 

Mynhardt & Tannie Wimpie vir 50 
algemene kampe toegeken. 
 
So eindig ‘n genotvolle naweek en almal 
pak langtand op om huiswaarts te keer tot 
‘n volgende kamp. 
 
Klein Paradys kontak besonderhede: 
Klein Paradys 
012 252 4625 
www.kleinparadys.com 

http://www.kleinparadys.com/�


 7 
KORO-KORO   (Margriet vd Berg) 
 
Wat kan ek sê?  Pragtig, 
rustig, netjies & skoon is te 
min woorde om die kamp 
te beskryf. Dit is  dié kamp 
om definitief weer op ons 
kalender te plaas. Ek is seker 
elkeen van die 18 gesinne  
(15 Rietvalleiers en 3 
besoekers van ander streke) 
wat die naweek daar 
gekamp het, voel dieselfde 
oor die kamp. 
 
Vrydagaand se sop en 
broodjies was ‘n wenner. 
Dankie aan elkeen wat deel 
gehad het aan die maak 
van die sop en bring van 
broodjies. Dit is so lekker om 
hulp te vra en almal is 
bereid om te help. (SAWA 
staan nie verniet vir ‘Sal 
Almal Werk Asseblief’) nie.  
 
Rustigheid was die kenmerk van die naweek, maar Saterdag tussen 

14:00 en 16:00 is dit oorboord gegooi met die 
versiering van kolwyntjies vir die viering van 
SAWA se 40ste verjaardag. Mans, dames en 
kinders het deelgeneem aan die kreatiewe 
speletjie en almal was  verras met wat daar 
te voorskyn gekom het. Sondagoggend, 
tydens ons teedrinkgeleentheid, is al die 
kolwyntjies uitgestal om die wenners in die 
verskillende kategorieë te bepaal, voordat 
toestemming gegee is om jou skepping te 

mag eet. (In sommige gevalle was dit baie moeilik om te wag tot 
Sondag) Baie geluk aan die wenners en dankie aan Diana wat al 

die bakwerk gedoen het en gesorg het vir al die versiersuiker en 
wat daarmee saamgaan. 
 
Sondagaand is gekenmerk deur ‘n lekker gelag en gejuig deur ‘n 
klein groepie lede wat “30 seconds” gespeel het en so die hele 
kamp se mense saam laat geniet het. Doen so voort!! 
 
Gedurende die naweek het ‘n paar gesinne die Krokodilplaas, 10 
km buite Warmbad,  besoek en dit baie interessant gevind. Miskien 
iets om in die toekoms aan te dink. 

 
 
 
Hennie & Anne-Marie Engelbrecht  
ontvang ‘n toekenning vir  
100 Streekbywoning 
 
 
 

 
 
Nuwe Rietvalleiers 
word welkom 
geheet (links) Sias 
jnr, Sias snr & 
Annalize Heyns en 
regs Christene & 
Jos Groenewald 
 
 

 
Die jeug het ook ‘n groot aandeel gehad aan die naweek se 
program d.m.v. Gerrit Vosloo, finale jaar teologiestudent, werksaam 
by NG gemeente Warmbad, wat Sondag se erediens gelei het, 
asook Angie Fourie en Tamara Kahts wat elkeen een aand se 
boekevat behartig het. Baie dankie aan elkeen van julle. 
 
Dit was ‘n wonderlike, genotvolle naweek!! Met dank aan die 
kampbestuur wat gesorg het dat alles vlot verloop het deur die 
naweek. 

Rietvallei Waterbergfeestoer 
(Diana Fourie) 

 
 
 
 
 
 
 
 
 
 
 
 
 
 
Die Rietvallei Waterbergfeestoer was verseker een van die ervarings 
in my lewe wat ek vir lank sal koester.  Die natuur was pragtig, ons 
het lekker saam gekuier, wonderlike dinge gedoen, maar wat 
uitgestaan het op hierdie toer was die mense en die noue bande 
en vriendskappe wat gesmee is.  
 
Die “werkende-klas” het hul behoefte uitgespreek om ook net vir ‘n 
kort oomblik te ervaar wat die “senior-klas” ervaar wanneer hulle so 
lank gaan toer en vir almal kom vertel hoe wonderlik dit was.  En dit 
is hoe die Rietvallei Waterbergfeestoer sy ontstaan gehad het.  
Omdat die toer in die SAWA feesjaar plaasvind (vandaar die 
‘feestoer’), is daar by elke oord waar ons gebly het ten minste een 
feesgeleentheid geskep om SAWA se verjaarsdag te vier. 
 
Tien gesinne het die toer meegemaak (8 van Rietvallei en 2 van 
Wapadrand) en vanaf 24 April tot 3 Mei die Waterberg omgewing 
gaan verken.  Ons het by 3 verskillende oorde opgeslaan en elkeen 
van hulle het ons stoutse verwagtinge oortref.   
 
Marakele Natuurreservaat:  Die toer het hier afgeskop en die 
toerlede is begroet deur die rustigheid van die natuur en die 

renosters wat op die ‘voorstoep’ gewei het terwyl ons opgeslaan en 
later geëet het.  Dit was nie regtig nodig om in die reservaat rond te 
ry om diere te sien nie, want die verskillende diere het reg deur die 
dag na die watergat by die kampterrein gekom.  Die hoogtepunt 
elke dag was die besoek van die renosters en ook toe hulle die 
laaste aand by ons in die kamp gewei het.  ‘n Ander hoogtepunt 
by Marekele was die Sondagoggend toe ons opgery het na die 
Marakele ‘towers’ berg waar ons bo in die stilte van die natuur ons 
diens gehou het en daarna ‘n piekniek op die berg geniet het. 
 
Taaibos:  Wanneer jy afdraai na Taaibos sal jy nooit verwag dat 
daar ‘n klein oase op jou wag nie.  Die rivier, dam, foefie-slide en 
staproetes was elke oomblik ‘n 
wonderlike ervaring.  Dit was ook 
van hier waar die groep vertrek 
het vir die bootritte op die 
Mokolodam en die olifantritte by 
Shambala Game Reserve.  Die 
olifantritte was iets wat elkeen 
wat dit meegemaak het, vir baie 
baie lank sal bybly as ‘n WOW, 
WOW, WOW ervaring.  Taaibos 
se eienaar het daagliks ‘n vrag 

hout vir ons afgelaai en die vure wat ons hier kon maak sal nie 
sommer ge-ewenaar kan word nie.  Taaibos is ‘n juweel in die 
Waterberg waar niks opgesmuk is nie en jy net die natuur op sy 
beste kan beleef en geniet.  Almal is dit eens dat ons tydjie hier 
sommer baie langer kon wees. 
 
Natuurpraal.  Die oord het heelwat geriewe en die toergroep het 
sommer ook met intrapslag die warmswembad opgesoek.  Die 
meeste van die toerlede het hul woonwaens een nag hier gelaat 
terwyl ons vir ‘n dag die Mokopangrotte besoek en later by 
Thabaphaswa geëet en by Dome Rock oornag het.  Hierdie 
uitstappie het ons ‘n ander deel van die Waterberg getoon en ons 
in verwondering gelaat.  Saterdagmiddag het ons die 
Geluksfontein Bokmelkplaas besoek voordat ons die aand ons 
afsluiting by Natuurpraal gehou het wat opsigself ’n besondere 
geleentheid was.  Sondag het die reën ons gevang, maar na die 
diens het ons vir oulaas lekker saam gekuier voordag almal traag 
opgepak en vertrek het.  
 
Om in so ‘n kort spasie van die Waterbergfeestoer te vertel sal nooit 
reg laat geskiet aan wat ons gesien en beleef het nie; gesels dus 
met die toerlede sodat hulle kan vertel hoe ‘n pragtige gebied die 
Waterberg is en dat ons met groot verwagting uitsien om ook in die 
“senior-klas” te kom om hierdie lekker vir soveel langer te kan 
geniet! 
 
Onder: Toergroep by Makopangrotte 
 
 



 12 

Lief & Leed 
 
 Baie geluk aan Albert & Inge Gazendam wat daarvoor gesorg 

het dat ouboet Daniël nie lank sonder ‘n maatjie gaan wees nie.  
Noudat ‘n 2e kleinkind vir Oupa Sieg & Ouma Annatjie oppad is 
hoef hulle nie meer te baklei wie se beurt dit is om dienkleinding 
vas te hou nie. 

 
 ‘n Groot gelukwensing 

aan Ds Marnette J van 
Rensburg wat op 7 
Junie 2009 in Mooikloof 
gemeente bevestig is.   
Marnette sê DANKIE. 
Rietvalleiers, julle is die 
spesiaalste van spesiale 
mense.  Ek sal nooit vir 
julle kan verduidelik wat 
dit vir my beteken het dat 
so 'n klomp van julle my bevestiging bygewoon het nie.  Dit het van 'n 
hoogtepunt-dag die ongelooflikste hoogtepunt-dag gemaak. Die feit 
is: die Mooiklowers sou daar wees - dis hulle gemeente.  Daar is naby-
vriende wat gekom het - dit was baie goed en baie lekker.  Maar julle 
Rietvalleiers het moeite gedoen en van vêr af gery sonder enige 
verpligting. DANKIE!!!!  Dankie, dankie, dankie.  (Ek tjank sommer nog 'n 
versie as ek daaraan dink!)  Dit is 'n voorreg om deel te wees van 
SAWA Rietvallei.  Wees geseënd!  En weet verseker, elke keer wat dit vir 
my enigsins moontlik is om weg te loop, sal ek beskikbaar wees om te 
preek by kampe solank julle my wil hê!  
Met opregte dank en liefde 
Marnette  
NS: En Willem stem met alles saam, solank hy nie hoef te preek nie! 
 

 Baie welkom aan die volgende nuwe Rietvalleiers: Jos & 
Christene Groenewald asook Sias, Annalize, Sias jnr en Anel 
Heyns.  Ons is seker dat julle heerlike kampe saam met ons gaan 
ervaar. 

 Jacques Marneweck se operasie was ‘n sukses en hy het al so 

goed aangesterk dat hy by Klein Paradys gekamp het. 
 
 Dit gaan baie beter met Anne Stewart na haar operasie. Dankie 

vir almal se gebede en bookskappe. 
 
 Tania Kroon het ook ‘n operasie ondergaan en ons wens haar 

sterkte toe.  Tania – jy & Frits is in ons gebede. 
 
 Dit is met leedwese dat ons verneem van die afsterwe van Elize 

vd Berg se moeder.  Ons dink aan die familie en vriende in 
hierdie moeilike tye. 

 
 
 
 
 
 
 
 
 
 
 
 

 
Weet jy hoekom jou hare so deurmekaar is in die oggend as 

jy opstaan? 
 

God gee Sy engele opdrag om hulle deur die nag te tel, want 
daar sal nie ‘n haar van jou kop afval sonder dat dit die wil 

van die Here is nie, net omdat jy vir Hom kosbaar is! 

Toekennings 
 
Bywoningsplaatjies is deur die volgende lede ontvang: 
 
Wie Streek Algemeen 
Albert & Inge Gazendam  25 
Reinier & Lucille vd Berg  25 
Mynhardt & Wimpie Marais  50 
Daan & Elize vd Berg 10  
Chris & Lizette Schulte 40  
Jaco & Trix vd Berg 50  
Hennie & Anne-Marie Engelbrecht 100  

 
 
 

Seniorburger Hoekie
Presidente 2009 - Potchefstroom 

 
Vyf woonwaens kom op 4 April 2009 by Graskoplapa bymekaar en 
vorm so die eerste mini-toer oppad na die Presidente.  Ons word 
Sondag  by Potchdam ontvang deur die kampkommandante van 
Roodekruin en dit is duidelik dat die organisering goed beplan is 
met ‘n kaart van die kampterein waarop die staanplekke vir elke 
streek duidelik aangedui is. 
 
Deur die loop van die dag, daag daar kort-kort meer woonwaens 
op en teen boekevat was daar reeds 26 waens wat die 
seniorburger groep sal uitmaak tot Vrydag wanneer die groot 
groep sal aankom. 

Gedurende die week kom ons gereeld bymekaar by die 
President Christo van der Merwe en inligting van die omgewing 
word uitgeruil, maar uitstappies word in die wiele gery deur ligte 
reënbuitjies. 
 
Die kampterrein was netjies voorberei en die ablusies was te alle tye 
skoon en daar was genoeg warm water selfs gedurende die besige 
paasnaweek. 
 
Teen Donderdag begin ‘n stroom van woonwaens aankom maar 
Roodekruin is op hulle pos en elkeen word sonder probleme na hul 
staanplekke verwys.  Orals is die hartlike groet van ou vriende te 
hoor. 
 
Roodekruin bring hul eie dominee saam wat al die geestelike 
byeenkomste van die naweek behartig.  Die opening deur die 
president was informeel maar insigewend en dit was duidelik dat 
Hoofbestuur elke Sawanant sien as ‘n gewaardeerde familielid. 
 
Saterdagoggend was dit ‘n miernes van bedrywighede soos 
stalletjies voorberei word vir die kermis.  Gou-gou hang die reuk van 
al die tradisionele disse oor die terrein. 
 
Die kaskarwedren was ‘n groot sukses en spanne was al die vorige 
dag saamgestel.  Die mini-toer groep vorm ‘n span en tree op 
saam met 3 ander spanne (meestal seniorburgers) as ‘n 
demonstrasie wedloop om die reëls duidelik te maak.  Groot 
entoesiasme en pret maak hierdie item iets wat sal groei en in die 
toekoms baie gewild sal wees. 
 
Sondag kuier groepe rustig saam en word vriendskappe gesmee.  
Maandag was die groot groet en inpak van 227 woonwaens.  In 
groepies vertrek die Sawanante in al die windrigtings terug huistoe. 
 
Voorwaar ‘n saamtrek wat elke Sawanant behoort te beleef! 

Nuus vanaf Rietvallei Bestuur 
 

• FEESTAFELDOEK:  ‘n Spesiale feestafeldoek (1.80. x 1.50m) is 
ontwerp om Sawa se 40ste bestaansjaar te herdenk.  Dit is 
roomkleurig met die feesembleem in die middel in kleur. Die 
streekembleme is in swart rondom gedruk.  Die feestafeldoek 
kan teen R150 by Tjaart Klaasen of Trix vd Berg aangekoop 
word.   

• DANKIE:  Baie dankie aan Diana Fourie en haar span wat 
Rietvallei streek verteenwoordig het by die kaskarwedren 
tydens die Presidente. 

• DANKIE:  Na ‘n baie suksesvolle Feestoer in die Waterberge 
wil ons baie dankie sê aan Jacques en Diana Fourie as 
toerleiers vir al julle reëlings om die geleentheid ook suksesvol 
af te handel.  Geluister na al die terugvoer word versoek dat 
daar sommer in die nabye toekoms weer na hierdie streek 
teruggekeer word. 

• BONANZA-SAAMTREK:  Jakaranda is die kampkommandante 
by die Bonanza-saamtrek te Klein Kariba vanaf 3 tot 5 Julie 
2009.   Stuur asb julle inskrywingsvorms (wat reeds aan julle 
ge-epos is), asook bewys van betaling, aan Juliana by die 
Sawa-kantoor (011 918 0699) 

• JAKARANDA GEBIEDSKAMP:   Die gebiedskamp vind plaas te 
Weesgerus gedurende die naweek van 18 - 20 September 
2009.    

• ALGEMENE JAARVERGADERING 2009:  Sawa Rietvallei Bestuur 
2008/2009 nooi elke Rietvalleier hartlik uit om die Algemene 
Jaarvergadering op 8 Augustus 2009 tydens die Bush Baby 
kamp by te woon. 

• RIETVALLEI LEDETAL:  Sawa Rietvallei se ledetal staan huidiglik 
op 45 lede.  Kom ons werk almal daaraan om die groot 50 
voor die 2010 Algemene Jaarvergadering te bereik. 

Knuppel Dik 
 
Sjokoladehappies 
 
Jy het nodig: 
1½ pakkie Marie beskuitjies   2 el Kakao 
2 Eiers      250g Margarien  
500g Versiersuiker    1 tl Vanillageursel 
 
Dan maak jy so: 
Smelt margarien en voeg versiersuiker by.  Roer kakao by en haal van 
stoof af. Klits eiers en voeg by mengsel.  Rol Marie beskuitjies fyn en voeg 
by.  Voeg geursel by en meng goed.  Plaas in gesmeerde bak en laat 
staan op ‘n koel plek vir 10 – 12 uur.  Sny in blokkies 
 
                                             ---ooOoo--- 
 
PAMPOENTERT  (15 mense) 
 
Jy het nodig: 
1 kg gaar pampoen – fyn gedruk 
1 k Ideal melk of room 
1 k meel 
1 k melk 
1 k suiker 
1tl sout 
2 eiers 
Kaneelsuiker vir bo-oor 
 
Dan maak jy so: 
Meng droë bestandele. 
Maak aan met melk. 
Meng pampoen, eiers en room – voeg by mengsel. 
Spuit lang glasbak met Spray & Cook en gooi mengsel in. 
Strooi kaneelsuiker oor. 
Bak in oond vir 1 uur of tot mooi bruin by 180 grade C. 
 
                                             ---ooOoo--- 

Lekker Lag

Kleilat  
 
 
Arrie Aap se Groot Wens  
 
Arrie Aap sit op die stomp en wens hy kan ‘n mens 
word.  Hy sê hardop vir homself: “Mense is so 
slim, aantreklik, vriendelik, behulpsaam en 
nog baie ander dinge, ja, ‘n mens sal ek graag wou 
wees.” 
 
Net toe hy die woorde sê, stap Soggie 
Vlakvark daarlangs verby.  Sy hoor Arrie se groot 
wens. 
 
“Arrie, jy is seker nie lekker in jou kop nie.  ‘n Méns word?!  Onthou, 
hulle kan dikwels soos varke optree.  Nee, jy moet maar liewers ‘n aap 
bly.  Glo my, dit is die heel beste!” 
 
 

Kort daarna stap Slinksie Jakkals by ou Arrie verby 
en sê: “Arrie, ek hoor by Soggie dat jy graag ‘n mens 

wil word.  Jong, jy weet hoe slinks 
en skelm en agteraf ek kan wees, 
maar ek verseker jou, mense is 
baie erger!” 
 

En toe Slinksie daar wegloop, hoor 
Arrie ‘n stem wat sê: “Hallo, Arrie.”  

Toe hy omdraai, skrik hy hom boeglam.   



 20 
 
Dis Bose die Boomslang!  “Toe maar, ek sal niks 
aan jou doen nie, maar ek moet jou sê: Jy 
dink ék is boos, maar mense kan net so 
boos soos boomslange wees.  En glo my, jy 
wil tog nie soos ek wees nie.”  Met dié 
woorde pik Bose die Boomslang so ‘n halwe pik na 
Arrie se kant toe en seil lag-lag die boom op. 
 

Hy is net daar weg, toe daag koning Leeu 
daar op en sien dat Arrie Aap baie 

ongelukkig is. 
 

“Wat is fout?” vra koning Leeu vir Arrie. 
“Koning Leeu, almal raai my af om ‘n mens 

te word.”  Koning Leeu antwoord: “Bly 
liewers ‘n aap, Arrie, want mense wil  

  orals koning kraai.  Hulle trap 
selfs op vriende om koning te word.” 

 
Arrie kyk vir koning Leeu in die oë en sê beslis:   
“In daai geval, bly ek net ‘n aap.” 
 
Arrie pluk twee vlooie van sy lyf af en spring in ‘n  
ander boom as die een waarin Bose die 
Boomslang bly.  Hy swaai aan die takke rond, so 
gelukkig soos net ‘n aap kan wees.  

Kalender Julie – Augustus 2009 
Julie 2009 

Maandag Dinsdag Woensdag Donderdag Vrydag Saterdag Sondag 
  1 2 3 4 5 

 

 

 

  Jaydin 
Marneweck 

Klein Kariba 

(Bonanza-
saamtrek) 

Anel Heyns  

6 7 8 9 10 11 12 
   

 

 

   Inge 
Gazendam 

13 14 15 16 17 18 19 
 Charl-Marais J v 

Rensburg 
 

 

 Dube (Streek)   

 

 

20 21 22 23 24 25 26 
 

 

 

      

27 28 29 30 31   
 

 

 

    

 

  

 
Augustus 2009 

Maandag Dinsdag Woensdag Donderdag Vrydag Saterdag Sondag 
31     1 2 

 

 

 

      

3 4 5 6 7 8 9 
Cindy Klaasen 

 

Theuns 
Nieuwoudt 

Daniel 
Gazendam & 

Chris Schulte 

 Bush Baby 
(Streek – AJV) 

 

  

10 11 12 13 14 15 16 
 
 

 
 

    

 

Henning Roets 

17 18 19 20 21 22 23 
 

 

 

 

 

    ) 

24 25 26 27 28 29 30 
Pieter Reitz 

 

Daan van 
Vuuren 

  Christene 
Groenewald 

Let asb daarop dat Streekskampe in blou gemerk is. 
 
 
 
 
 
 
Rietstok Nuusbrief 

☺ Die Rietstok is ook beskikbaar op SAWA se webtuiste 
 (www.sawa.org.za). 

☺ Baie dankie aan almal wat bygedra het tot die nuusbrief.  
 Rietvalleiers, sonder julle vrolike kampe en bydraes kan daar nie ‘n 
 nuusbrief wees nie. 

☺ Stuur asb ALLE nuus asook fotos aan groblerje@absamail.co.za  
 
 

Kampprogram 2009 
MAAND DATUM VENUE KAMPKOMMANDANTE 
April 9 – 13  Potchefstroom Presidente 

April/Mei 24 – 3  Rietvallei 
Waterbergfeestoer 

Toerleiers:  
Jacques & Diana Fourie 

Mei 22 – 24 Klein Paradys (Brits) Frits & Etresia Crous en 
Rudie & Mia Crous  

Junie 12 – 16 Koro-Koro Wim & Margriet vd Berg & 
Jacques & Diana Fourie 

Julie 3 – 5 Klein Kariba Bonanza-saamtrek 
Julie 17 – 19 Dube Tjaart & Marietjie Klaasen 
Augustus 7 – 10  Bush Baby (AJV) Bestuur  
September 18 – 20  Weesgerus Jakaranda Gebiedskamp 
Oktober 9 – 11  Buffelspoort Kongres 

Oktober 23 – 25 Mutango Benodig 
kampkommandante 

November 20 – 22  Drie Berge Bestuur 

http://www.sawa.org.za/�
mailto:groblerje@absamail.co.za�

